
Lënda: Rekomandim për marrjen e masave të menjëhershme për 

ngritjen sa më shpejtë të këshillave vendorë të sigurisë publike 

në njësitë bazë të qeverisjes vendore dhe të Këshillit Kombëtar 

për Sigurinë në Komunitet. 

 

  

 

MINISTRISË SË SHTETIT PËR PUSHTETIN VENDOR 

Tiranë 

 

 

MINISTRISË SË BRENDSHME 

Tiranë 

 

 

 

Të nderuar,  

 

Në një aktivitet, Tryezë të Rrumbullakët, të organizuar nga institucioni i 

Avokatit të Popullit në datën 22.09.2023, në kuadër të projektit “SERENY”, 

mailto:ap@avokatipopullit.gov.al
http://www.avokatipopullit.gov.al/

“Forcimi i qasjeve për parandalimin e radikalizmit të të rinjve në burgje dhe 

shërbim prove”, nga një pjesëmarrës, përfaqësues i Drejtorisë së 

Përgjithshme të Policisë së Shtetit, u ngrit një shqetësim lidhur me mos 

funksionimin e këshillave vendorë të sigurisë publike pranë bashkive.  

 

Sipas tij, ngritja dhe funksionimi i këtyre këshillave do të ishte shumë i 

rëndësishëm për parandalimin e radikalizmit të të rinjve dhe për rrjedhojë 

parandalimin e kryerjes së veprave penale në këtë fushë nga ky target grup.  

 

Gjithashtu, ai shprehu edhe shqetësimin tjetër se aktualisht kjo barrë 

përballohet vetëm nga Policia e Shtetit, e cila e vetme nuk mund ta kryejë me 

sukses këtë aktivitet parandalues. Për këto arsye, përfaqësuesi i Policisë së 

Shtetit kërkoi ndërhyrjen e institucionit të Avokatit të Popullit, për të bërë të 

mundur ndërhyrjen institucionale dhe aktivizimin e këtyre strukturave 

vendore parandaluese. 

 

Avokati i Popullit e vlerësoi të drejtë dhe me interes publik këtë shqetësim. 

Për këto arsye, bazuar në dispozitat e ligjit nr. 8454, datë 04.02.1999 “Për 

Avokatin e Popullit”, të ndryshuar, vendosi ta regjistrojë atë me iniciativë 

dhe të ndërmarrë një hetim administrativ. 

 

Për sa më sipër dhe në kuadër të shqyrtimit të këtij rasti dhe të hetimit 

administrativ të tij, bazuar në nenin 63, paragrafi i katërt i Kushtetutës, ku 

parashikohet se: “Organet dhe funksionarët publikë janë të detyruar t’i 

paraqesin Avokatit të Popullit të gjitha dokumentet dhe informacionet e 

kërkuara prej tij”, në ligjin nr. 8454, datë 04.02.1999 “Për Avokatin e 

Popullit”, i ndryshuar, respektivisht në nenin 19, gërma “b” ku parashikohet 

se: “Në rastet kur vendos të kryejë hetime të pavarura, Avokati i Popullit ka 

të drejtë të kërkojë shpjegime nga çdo organ i administratës qendrore dhe 

vendore, si dhe të marrë çdo dosje apo material që ka lidhje me hetimin” dhe 

në nenin 20 ku parashikohet se: “Avokati i Popullit ka të drejtë të kërkojë 

edhe informacione apo dokumente, që lidhen me çështjen në shqyrtim, të 

klasifikuara si sekret shtetëror. Në këto raste, ai është i detyruar të respektojë 

kërkesat për ruajtjen e sekretit shtetëror”, i kërkuam të gjitha bashkive në 

shkallë vendi që të dërgonin një informacion lidhur me këtë çështje dhe 

konkretisht:  

 

1. A janë ngritur këshillat vendorë të sigurisë publike pranë bashkive? 

 

2. Nëse po, cila është përbërja e tyre? 

 

3. A janë funksional ata dhe nëse po, sa herë janë mbledhur gjatë vitit 2023?  

 

4. Çfarë probleme kanë trajtuar në mbledhjet e organizuara? 

 

5. A i kanë adresuar problematikat dhe shqetësimet e konstatuara në 

institucioneve përkatëse? 

 

6. Nëse po, çfarë reagimi ka pasur prej tyre? 

 

Pas disa kërkesave dhe insistimit të institucionit tonë, të gjitha bashkitë, me 

përjashtim të Bashkisë Himarë, na kanë dërguar informacione. Ndërkohë disa 

prej tyre na kanë dërguar edhe dokumentacion shoqërues sikurse mund të 

përmendim rregulloren për ngritjen dhe funksionimin e këtyre këshillave. 

 

Nga informacionet dhe dokumentacioni dërguar institucionit tonë 

konstatojmë se: 

1. Në pjesën më të madhe të bashkive janë ngritur këshillat vendorë të 

sigurisë publike, por jo të gjitha ato funksionojnë apo kryejnë veprimtari 

rregullisht. 

 

2. Në disa bashki dhe konkretisht, Tiranë, Durrës, Malësi e Madhe, Divjakë, 

Pukë, Delvinë, Shijak, Vau i Dejës, Sarandë, Poliçan, Dimal, Rrogozhinë dhe 

Mirditë, nuk janë ngritur këshillat vendorë të sigurisë publike. 

 

3. Asnjëra nga bashkitë nuk na ka dërguar informacion të plotë për të gjitha 

pyetjet e parashtruara më sipër nga ana jonë. 

 

4. Disa nga bashkitë në të cilat nuk janë ngritur këshillat vendorë të sigurisë 

publike, na kanë informuar se janë në procesin e ngritjes së tyre. 

 

5. Bashkia Tiranë na ka informuar se nuk e ka ngritur Këshillin Vendor të 

Sigurisë Publike, sepse mungojnë aktet ligjore e nënligjore që rregullojnë 

mënyrën e krijimit, organizimit dhe funksionimit të këtyre këshillave. 

 

6. Procesi i ngritjes së KVSP-ve në Shqipëri deri në muajin Prill 2024 nuk 

është shoqëruar me akte ligjore ose nënligjore dhe nuk ka pasur zyra ose 

zyrtarë të ngarkuar me përgjegjësi, si në nivel qëndror ashtu dhe në nivel 

vendor. Në mungesë të kuadrit rregullues, bashkitë kanë përshtatur 

rregulloret e KVSP-ve që u janë prezantuar nga organizatat e ndryshme 

mbështetëse duke përfshirë edhe ato ndërkombëtare, si të OSBE-së, 

Komisionit Evropian, USAID-it, SIDA-s dhe Ambasadës Holandeze. Në 

shumë bashki, rregulloret janë miratuar nga kryetarët e bashkive, në disa prej 

tyre nga vetë KVSP-të dhe në disa raste janë miratuar nga këshillat bashkiakë.  

7. Rregulloret e miratuara u janë referuar ligjit nr. 139/2015, “Për 

vetëqeverisjen vendore” dhe ligjit nr. 108/2015, “Për Policinë e Shtetit”, por 

theksojmë se në asnjë nga këto ligje nuk ka dispozita dhe parashikime 

specifike për ngritjen dhe funksionimin e KVSP-ve. 

 

8. Në VKM nr. 1139, datë 24.12.2020 “Për miratimin e strategjisë 

ndërsektoriale të sigurisë në komunitet 2021 – 2026 dhe planit të veprimit 

2021 - 2023, i cili është ndryshuar me VKM nr. 722, datë 20.11.2024, vetëm 

përsa i përket afatit të planit të veprimit i cili është shtyrë deri në vitin 2026, 

janë parashikuar KVSP-të, por jo rregullimi, i ngritjes dhe funksionimi i tyre.  

 

9. Gjatë vitit 2024, nga Kuvendi i Republikës së Shqipërisë është miratuar 

ligji nr. 36/2024 “Për disa ndryshime dhe shtesa në ligjin nr. 107/2016 “Për 

prefektin”, dhe pas hyrjes në fuqi të tij, në zbatim të nenit 12/1, pika 3, të 

këtij ligji, Këshilli i Ministrave ka nxjerrë e miratuar Vendimin nr. 678, datë 

30.10.2024 “Për përbërjen, rregullat më të hollësishme të organizimit dhe 

funksionimit të këshillave vendorë të sigurisë publike dhe Këshillit Kombëtar 

për Sigurinë në Komunitet”. Sqarojmë se VKM-ja është botuar në Fletoren 

Zyrtare nr. 196, datë 01.11.2024 dhe ka hyrë në fuqi në po këtë datë.  

 

Theksojmë se aktet ligjore e nënligjore për krijimin, përbërjen, organizimin 

dhe funksionimin e KVSP-ve dhe të Këshillit Kombëtar për Sigurinë në 

Komunitet, si dhe detyrat e përgjegjësitë e tyre, duhet të ishin përgatitur e 

miratuar që në vitin 2020 dhe menjëherë pas miratimit të strategjisë 

ndërsektoriale të sigurisë në komunitet 2021 – 2026 dhe planit të veprimit 

2021 – 2023, dhe jo në përfundim të afatit të tyre. Kjo ka qenë edhe arsyeja 

kryesore që procesi i ngritjes në të gjitha njësitë e qeverisjes vendore dhe 

funksionimit të KVSP-ve dhe e Këshillit Kombëtar për Sigurinë në 

Komunitet është vonuar dhe nuk ka funksionuar. 

10. Tashmë me ndryshimet dhe shtesat e bëra në ligjin nr. 107/2016 “Për 

prefektin”, dhe nxjerrjen e miratimin e VKM-së nr. 678, datë 30.10.2024, 

është krijuar baza ligjore për krijimin, përbërjen, organizimin dhe 

funksionimin e KVSP-ve dhe të Këshillit Kombëtar për Sigurinë në 

Komunitet1, si dhe detyrat e përgjegjësitë e tyre. Gjithashtu në këtë VKM 

është parashikuar e rregulluar edhe krijimi, funksionimi dhe detyrat e 

sekretariatet teknike përkatëse të të dyja këtyre strukturave. 

 

Avokati i Popullit vlerëson se çështjet e sigurisë publike aktualisht trajtohen 

në rrafshin vertikal, ku aktori i vetëm përgjegjës për garantimin e tyre është 

Policia e Shtetit. Ky fakt ka sjellë një mbingarkesë në zbatimin e detyrimeve 

nga ana e Policisë së Shtetit, si dhe një problematikë tjetër që lidhet me 

mosfunksionimin adekuat të këshillave vendorë të sigurisë publike, të cilët 

shërbejnë si mekanizëm i mirëfilltë konsultimi dhe vendimmarrje për çështjet 

e sigurisë në nivel vendor. Fuqizimi i të gjithë aktorëve të përfshirë në 

ruajtjen e rendit dhe sigurisë është një faktor kyç në rritjen e efikasitetit të 

institucioneve qendrore dhe vendore në parandalimin dhe trajtimin e 

kriminalitetit, dhunës, bullizmit, diskriminimit, ngacmimeve dhe 

fenomeneve të tjerë problematike për qytetarët, veçanërisht për grupet 

vulnerabël duke përfshirë edhe të miturit. 

 

Forcimi i rendit dhe i sigurisë publike përbën një detyrim madhor të 

përhershëm. Puna për përmirësimin e vazhdueshëm të gjendjes dhe të 

treguesve statistikor në fushën e rendit publik krijon kushtet për një jetësë 

                                                 
1 Në VKM nr. 678, datë 30.10.2024, parashikohet se: 

“2. Me propozimin e prefektit të qarkut pranë çdo bashkie, si njësia bazë e vetëqeverisjes vendore, ngrihen 

këshillat vendorë të sigurisë publike, të cilët kryesohen nga kryetarët e bashkive .... 

 

12. Këshilli Kombëtar për Sigurinë në Komunitet funksionon si organ kolegjial, i cili kryesohet nga 

zëvendësministri i Brendshëm ....”  

normale të qytetarëve, rrit nivelin e sigurisë publike, forcon lidhjet me 

qytetarët dhe kontribuon ndjeshëm në krijimin e një mjedisi të vështirë për të 

gjitha llojet e veprimtarive kriminale.  

 

Për të realizuar këtë mision të rëndësishëm për shoqërinë është 

domosdoshmëri angazhimi dhe pjesëmarrja edhe e strukturave të tjera jashtë 

Policisë së Shtetit, sikurse janë njësitë e qeverisjes vendore nëpërmjet KVSP-

ve. Nevojën në rritje për krijimin dhe funksionimin e tyre në mënyrë të plotë 

dhe efektive e dikton edhe fakti i ndodhjes gjatë kohëve të fundit të disa 

ngjarjeve të rënda kriminale, autorë të të cilave kanë qenë të miturit. 

 

Nga parashtrimet e bëra më sipër, rezulton se jo në të gjitha bashkitë në 

shkallë vendi janë krijuar KVSP-të, por edhe në ato bashki ku ato janë ngritur, 

jo në të gjitha funksionojnë rregullisht për kryerjen e misionit të tyre. 

 

Avokati i Popullit vlerëson se kjo gjendje ka sjellë si pasojë mungesën e 

mekanizmave parandalues vendor të kryerjes së veprave penale, duke cenuar 

deri diku rendin dhe sigurinë publike në vend. Për të ndryshuar këtë situatë 

shqetësuese për rendin dhe sigurinë publike kërkohet reagim i shpejtë i 

institucioneve kompetetente. 

 

Standardet e Kombeve të Bashkuara, Këshillit të Evropës dhe Bashkimit 

Evropian promovojnë një zgjidhje, ku partneriteti është një parakusht për 

parandalimin efektiv të krimit dhe për të përmirësuar sigurinë publike. 

Qëllimi kryesor është ndërtimi i komuniteteve të sigurta dhe kjo nënkupton 

një punë aktive të përbashkët në kuadër të partneritetit të aktorëve të 

ndryshëm në nivel vendor, me fokus parandalimin e dhunës dhe aktivitetet 

kriminale, si dhe përmirësimin e cilësisë së jetës së njerëzve. 

Si një përvojë e mirë mund të përmendim, ngritjen dhe funksionimin e këtij 

këshilli në Bashkinë e Elbasanit, i cili bazohet në partneritetin horizontal të 

institucioneve vendore dhe përfshirjen e drejtpërdrejtë të qytetarëve në 

hartimin e një axhende të sigurisë vendore. 

 

Sigurimi i një përfaqësie të qytetarëve të komunitetit në mbledhjet e KVSP-

ve për çështjet prioritare të sigurisë vendore, mendojmë se është thelbësor. 

Për këtë arsye, lind nevoja për komunitetin në tërësi, të rinjtë, si dhe 

kategoritë e caktuara të përgatiten fushata sensibilizuese, ku të synohet 

edukimi ligjor, nëpërmjet publikimeve, fushatave televizive dhe në median e 

shkruar, shpërndarja e informacionit me një gjuhë të thjeshtë në rrjete sociale 

etj, duke u kushtuar vëmendje të veçantë problemeve të sigurisë vendore dhe 

funksioneve të Këshillave Vendorë të Sigurisë Publike. 

 

Pjesëmarrja dhe kontributi i qytetarëve në proceset konsultuese që lidhen me 

rendin dhe sigurinë publike rrit transparencën e axhendës vendore mbi 

sigurinë, e cila buron nga qytetarët në përputhje me problematikat dhe 

kërcënimet e sigurisë në komunitet. Nga ana tjetër, promovohet kultura e 

bashkëpunimit dhe ndarjes së përgjegjësive ndërmjet institucioneve të 

ndryshme në adresimin e sfidave të sigurisë publike. 

 

Avokati i Popullit vlerëson se ftesa për pjesëmarrje e një përfaqësie nga 

komuniteti në mbledhjet e këshillave vendorë të sigurisë publike, do të 

siguronte dhe rriste transparencën dhe llogaridhënien në nivel vendor. 

 

Po ashtu, është e natyrshme që për një funksionim të plotë dhe efikas të këtyre 

këshillave, bashkitë përkatëse duhet të parashikojnë burimet e nevojshme 

financiare, gjatë miratimit të buxhetit përkatës, si dhe njëkohësisht vendosjes 

në dispozicion të infrastrukturës, kapaciteteve për të rritur efikasitetin e tyre 

në parandalimin, minimizimin e rreziqeve dhe kërcënimeve në çështjet që 

cenojnë sigurinë në komunitet. 

 

Veprimtaria e Këshillave Vendorë të Sigurisë Publike duhet të fokusohet te 

qytetari, sfidat dhe kërcënimet e sigurisë në nivel komunitar. Njëkohësisht, 

funksionimi i këtyre këshillave udhëhiqet nga parimet e gjithëpërfshirjes, 

partneritetit, konsultimit dhe llogaridhënies, parime që sigurojnë suksesin 

dhe qëndrueshmërinë e tyre. 

 

Bashkëpunimi i të gjithë aktorëve të përfshirë, por edhe konsultimi me 

komunitetin për parandalimin e krimit, janë të rëndësishëm në realizimin e 

misionit të tyre dhe rritjen e efektivitetit. Nga ana tjetër, rrit llogaridhënien, 

transparencën dhe përgjegjshmërinë e institucioneve shtetërore në përgjithësi 

dhe administratës vendore në veçanti për zbatimin e ligjshmërisë. I gjithë ky 

proces siguron besueshmërinë e publikut dhe bashkëpunimin e tyre. 

 

Kryetari i Bashkisë/kryetari i KVSP është autoriteti kompetent i cili ndërmerr 

të gjitha masat e nevojshme për të siguruar funksionimin efektiv dhe efikas 

të Këshillit Vendor të Sigurisë Publike, si dhe kontribuon në përmirësimin e 

çdo politike dhe nxit qëndrimin aktiv të bashkisë që nga shërbimet sociale, të 

arsimit, të ndihmës ekonomike edhe të tjera deri tek ndërlidhësit komunitarë 

dhe kryesitë e fshatrave. 

 

Strukturat vendore të policisë së shtetit kanë mundësi konkrete të orientojnë 

qasjet parandaluese në komunitet dhe të fuqizojnë rolin e punonjësit të 

policisë në sy të publikut. Policia e Shtetit ndan punën me të gjithë aktorët e 

tjerë, bashkinë, institucionet e tjera publike dhe private përfshirë shoqërinë 

civile dhe qytetarët, në përputhje të plotë me Strategjinë Ndërsektoriale të 

Sigurisë në Komunitet 2021 - 2026.  

Për problematikat me të cilat po përballet sistemi arsimor, sigurimi i 

angazhimit aktiv të të rinjve luan një rol të rëndësishëm në ndërgjegjësim apo 

në luftën ndaj fenomeneve negative të krimit, përdorimit të lëndëve 

narkotike, bullizmit apo ekstremizmit të formave të ndryshme, si dhe masave 

parandaluese kundrejt kërcënimeve në nivel vendor. 

 

Roli i policisë dhe i drejtuesve të zyrave arsimore bëhet parësor gjatë 

pjesëmarrjes dhe organizimit të takimeve të hapura konsultuese, por edhe më 

tej, në mbledhjet e KVSP-ve. 

 

Ndërveprimi i institucioneve arsimore dhe policore si një mundësi 

partneriteti dhe besimi reciprok shndërrohet në domosdoshmëri për 

komunitete të sigurta. Në këtë qasje, edukimi ligjor i nxënësve mbetet shumë 

i rëndësishëm. 

 

Fuqizimi i institucioneve anëtare të KVSP-ve, ndërgjegjësimi dhe informimi 

institucional i të gjithë aktorëve rreth rolit të këtyre pikave fokale në nivel 

vendor rrit qëndrueshmërinë e mekanizmit, ndihmon në vendosjen e urave të 

komunikimit, identifikon zgjidhjet dhe ndërton besimin e komuniteteve në 

këtë mekanizëm. 

 

Forcimi i rolit proaktiv të qytetarëve në funksionimin e KVSP-ve mbetet 

prioritet. Mungesa e përfshirjes së tyre në procesin e identifikimit të 

shqetësimeve kryesore të sigurisë krijon një hendek të thellë në komunikimin 

ndërmjet institucioneve dhe qytetarëve.  

 

Kjo pjesëmarrje promovon përgjegjësinë e përbashkët dhe bashkëpunimin 

ndërmjet institucioneve dhe qytetarëve. Përfshirja dhe konsultimi i publikut 

mbi hartimin e rreziqeve të sigurisë publike, në përputhje me dinamikën dhe 

njohja e problemeve që shqetësojnë komunitetet vendore, sigurisht që e 

forcon këtë mekanizëm të rëndësishëm vendor. 

 

KVSP është institucioni më gjithëpërfshirës në nivel vendor i cili mbështetet 

në partneritetin horizontal të institucioneve publike dhe jo publike. Si i tillë, 

KVSP shndërrohet në një qendër të politikave të sigurisë në nivel vendor. 

 

Sjellim në vëmendje se, në pikën 18 të VKM-së nr. 678, datë 30.10.2024 “Për 

përbërjen, rregullat më të hollësishme të organizimit dhe funksionimit të 

këshillave vendorë të sigurisë publike dhe Këshillit Kombëtar për Sigurinë 

në Komunitet”, është parashikuar ngritja e këtyre strukturave brenda tre 

mujave nga botimi i tij në Fletoren Zyrtare. Sikurse parashtruam edhe më 

sipër, tashmë kjo VKM është botuar në Fletoren Zyrtare nr. 196, datë 

01.11.2024 dhe ka hyrë në fyqi. 

 

Ndonëse afati ligjor për krijimin e tyre nuk është plotësuar, vlerësojmë të 

nevojshme ndërhyrjen e strukturave kompetente për shpejtimin e këtij 

procesi duke iu sugjeruar prefektëve të qarqeve për të bërë propozimet 

përkatëse në ato njësi bazë të qeverisjes vendore në të cilat KVSP-të nuk janë 

ngritur ende, si dhe strukturat e qeverisjes qëndrore për krijimin e Këshillit 

Kombëtar për Sigurinë në Komunitet. Kemi bindjen e plotë se ngritja e këtyre 

struktuarve vendore dhe funksionimi me efiçenë i tyre do të ndikojë 

ndjeshëm në rritjen e sigurisë publike në komunitet dhe të cilësisë së jetesës 

së qytetarëve tanë nëpërmjet parandalimit të kryerjes së veprave penale të 

ndryshme. 

 

Për sa parashtruam më sipër, në vijim të kryerjes së misionit kushtetues e 

ligjor të institucionit të Avokatit të Popullit, në rolin e nxitësit të standardeve 

më të larta të të drejtave dhe lirive të njeriut në vend dhe në kuadër të 

promovimit të të drejtave të njeriut, bazuar në pikën 3 të nenit 63 të 

Kushtetutës ku parashikohet se: “Avokati i Popullit ka të drejtë të bëjë 

rekomandime dhe të propozojë masa kur vëren shkelje të të drejtave dhe 

lirive të njeriut nga administrata publike”, në ligjin nr. 8454 datë 04.02.1999 

“Për Avokatin e Popullit”, i ndryshuar, respektivisht në nenin 21/b, ku 

parashikohet se: “Avokati i Popullit paraqet rekomandime për vënien në vend 

të së drejtës së shkelur tek organi administrativ, që, sipas tij ka shkaktuar 

shkelje të të drejtave dhe lirive”, dhe në nenin 21/c, ku parashikohet se: 

“Avokati i Popullit paraqet rekomandime për marrje masash për vënien në 

vend të së drejtës së shkelur tek organi epror i organit që ka shkaktuar 

shkeljen, 

 

 

R E K O M A N D O J M Ë : 

 

 

 Marrjen e masave të menjëhershme duke iu sugjeruar prefektëve të 

qarqeve për të bërë propozimet përkatëse në ato njësi bazë të qeverisjes 

vendore në të cilat këshillat vendorë të sigurisë publike nuk janë 

ngritur, si dhe strukturave të qeverisjes qëndrore për krijimin e 

Këshillit Kombëtar për Sigurinë në Komunitet. 

 

 Marrjen e masave nga administrata vendore për sigurimin e një 

konsultimi të gjerë, nëpërmjet pjesëmarrjes së një përfaqësie 

qytetarësh, anëtarësh të shoqërisë civile etj, duke iu dhënë mundësinë 

e paraqitjes së problemeve dhe propozimeve të zgjidhjeve lidhur me 

sigurinë në komunitet. 

 Marrjen e masave nga administrata vendore për rritjen e infrastrukturës 

dhe kapaciteteve njerëzore, duke siguruar mbështetje financiare për 

funksionimin, efikasitetin dhe sigurimin e një performance nga ana e 

këshillave vendorë të sigurisë publike. 

 

 Marrjen e masave nga administrata vendore për realizimin e fushatave 

informuese dhe sensibilizuese për qytetarët, ku të synohet edukimi 

ligjor, veçanërisht i të rinjve, duke iu kushtuar vëmendje të veçantë 

problemeve të sigurisë vendore, si dhe ngritjes dhe mënyrës së 

funksionimit të këshillave vendorë të sigurisë publike. 

 

Për qëndrimin që do të mbani dhe masat që do të merrni në zbatim të këtij 

rekomandimi na ktheni përgjigje brenda 30 ditëve në përputhje me nenin 22, 

të ligjit nr.8454, datë 04.02.1999 “Për Avokatin e Popullit”, të ndryshuar. 

 

Duke besuar në mirëkuptimin dhe bashkëpunimin tuaj, 

 

 

 

AVOKATI I POPULLIT 

 

 

    Erinda BALLANCA  

 

 

 

 

Miratoi: Komisioneri B. Deda 

 

Koceptoi: Nd/komisioner S. Nushi;          F.Zaçaj 

 
 


